
 Annotatsiya: Mazkur maqolada zamonaviy o‘zbek she’riyatining iste’dodli 

vakillaridan biri bo‘lgan Zulfiya Mo‘minova ijodida umuminsoniy-estetik 

qarashlarning badiiy talqini tadqiq etiladi. Shoira she’riyatida inson va tabiat 

munosabati, mehr-muhabbat, ezgulik, vatanparvarlik, oilaviy qadriyatlar hamda 

ma’naviy komillik kabi umumbashariy g‘oyalar poetik obrazlar va ramziy ifodalar 

vositasida tahlil qilinadi. Shuningdek, shoiraning milliy qadriyatlarni umuminsoniy 

mazmun bilan uyg‘unlashtirish mahorati, lirikasidagi badiiy-estetik tamoyillar va 

individual uslub xususiyatlari xususida so‘z yuritiladi. 

  Kalit so‘zlar: Zulfiya Mo‘minova, she’riyat, uminsoniy qadriyatlar, badiiy 

talqin, poetik obraz, milliylik va umumbashariylik, lirik qahramon, ma’naviy 

qadriyatlar. 

Har bir milliy adabiyotning taraqqiyot darajasi unda shakllangan ijodiy tafakkur 

rang-barangligi bilan belgilanadi. Shu ma’noda o‘zbek she’riyati ko‘p asrlik 

rivojlanish jarayonida turli poetik qarashlar, uslubiy izlanishlar va estetik tamoyillarni 

o‘zida mujassamlashtirgan murakkab badiiy tizim sifatida namoyon bo‘ladi. Ushbu 

jarayonda ayol ijodkorlar tomonidan yaratilgan she’riy meros alohida ilmiy qiziqish 

uyg‘otadi. Chunki ayollar she’riyati nafaqat adabiy jarayonning tarkibiy qismi, balki 

milliy poetik tafakkurning o‘ziga xos yo‘nalishlaridan biri sifatida ham ahamiyat kasb 

etadi. 

O‘zbek ayollar she’riyatining tarixiy tadriji davomida mazmun va shakl 

jihatidan boyib, yangi badiiy ifoda usullarini vujudga keltirdi. Shoiralar ijodida 

individual dunyoqarash, estetik ideal, obraz yaratish tamoyillari va poetik tilning 

imkoniyatlari turlicha namoyon bo‘lib, bu holat she’riyatning janr hamda uslub rang-

barangligini ta’minladi. Ayniqsa, zamonaviy adabiy jarayon ayol shoiralarning badiiy 

tajribalari va poetik izlanishlarini chuqurroq o‘rganishni taqozo etmoqda. 

Bugungi adabiyotshunoslikda o‘zbek ayollar she’riyatini poetik tafakkur, badiiy 

mahorat, obrazlar tizimi va uslubiy xususiyatlar nuqtayi nazaridan tadqiq etish muhim 

ilmiy masalalardan biri hisoblanadi. Mazkur maqolada o‘zbek ayollar she’riyatida 

o‘ziga xos o‘ringa ega “O‘zbekistonda xizmat ko‘rsatgan madaniyat xodimi” Zulfiya 

Mo‘minova she’riyatining badiiy-estetik xususiyatlari hamda uning milliy adabiyot 

taraqqiyotidagi o‘rni tahlil qilinadi. 

“Zulfiya Mo‘minova 1959-yil 15-iyulda Samarqand viloyatining Narpay 

tumanida tug‘ilgan. ToshDUning filologiya fakultetini tamomlagan (1985). Dastlabki 

she’riy to‘plami “Vatan tashlab ketmaydi” (1888). Shundan so‘ng shoiraning 

“Beshiklarni asragin, dunyo” (1988), “Yonayotgan ayol” (1993), “Azizim, 

baxtiyorman” (1997) kabi she’riy to‘plamlari nashr etilgan, “Do‘stlik” ordeni bilan 

taqdirlangan (2000)”1. 

Millat va Vatan taqdiriga dahldorlik, bugungi ijtimoiy-siyosiy jarayonlarga 

shoira ijodi misolida berilgan baho, munosabat kishini befarqlikdan, loqaydlikdan 

uyg‘otadi.  

U ham Sahar turib omonlik kutar 

                                    Qizlari- oy kabi to‘linlariga. 

Uyalmasin debmi qaramay o‘tar 

O‘zidan kech turgan kelinlariga2. 

“O‘zbekiston otamga o‘xshar” she’ridan olingan ushbu satrlarda o‘zbek xalqiga 

xususan, otalariga xos sadoqat, or-nomus, bag‘rikenglik, oliyjanoblik kabi fazilatlarni 

ulug‘laydi va madh etadi.  

Shoiraning Vatan haqidagi satrlari o‘zgacha ohorli tashbehlarda akslanadi. O‘z 

tabiri bilan aytganda 70-80 -yillar ijodkorlarni avlodi  adabiyot maydonida yangi 

sahifalar ochib turgan bir payda ularning orasida nomini qozonish ham hazil jarayon 

bo‘lmagan. Lekin u tuyg‘ularini, o‘tli , nafis va hayajonli qilib xalqqa ulashdi. 

Shu Vatanni sevaman jondan, 

Sevdim,yana go‘zal bo‘ldi u. 

Oqqush bo‘ldi har tushgan qori, 

Har yomg‘iri asal bo‘ldi u. 

Qo‘limga suv quydi bulog‘I, 

Shamollari tutdilar sochiq, 

U qo‘lini ochgani sayin 

Yo‘li bo‘ldi shunchalar ochiq3 

Mazkur she’riy parcha Vatan va inson o‘rtasidagi ma’naviy-ruhiy 

mushtaraklikni badiiy-estetik talqin etishi bilan ahamiyatlidir. Asarda lirik 

qahramonning Vatanga bo‘lgan cheksiz muhabbati tabiat obrazlari orqali poetik 

ifodalanib, yurtning har bir unsuri – qor, yomg‘ir, buloq va shamol ramziy ma’no kasb 

etadi. Shoir metafora hamda poetik tasvir vositalaridan unumli foydalanib, Vatanni 

mehribon va hayotbaxsh makon sifatida gavdalantiradi. Tabiat detallarining insoniy 

xususiyatlar bilan uyg‘unlashtirilishi esa lirik qahramonning ichki kechinmalari va ona 

 
1 https://n.ziyouz.com/portal-haqida/xarita/uzbek-sheriyati/zamonaviy-o-zbek-she-riyati/zulfiya-mo-minova-1959 
2 Мўминова З.Болага китоб беринг. – Тошкент: Akademnashr,2022.-Б.9.  
3 O‘sha kitob. 15-bet. 

yurtga sadoqat tuyg‘usini yanada ta’sirchan ochishga xizmat qiladi. Shu jihatdan 

she’rda Vatan konsepti nafaqat geografik makon, balki insonning ma’naviy tayanchi, 

ruhiy quvvati va estetik idealining timsoli sifatida badiiy talqin etiladi. “Bolaga kitob 

bering” to‘plamidan o‘rin olgan “BMTda yangrar Navoiy tili”, “Vatan bayrog‘i”, 

“O‘zbekiston”, “Toshkent”, “Vatan”, “Ona tilim”, “Samarqandjonim”, “Halvolari 

jonga malham”, “Vatan tinch- biz tinch”, “Vatanni har kimsaga ishonib bo‘lmas”, 

“Bobur Vatanga intilur”, “Onam oyning qizi”, “Vatan degan so‘z”kabi o‘ndan ortiq 

she’rlarida Vatan va vatanparvarlik g‘oyalari mujassam etilganligini ko‘ramiz. 

Onam oyning qizi – oyshahar edi, 

Otam tog‘lar o‘g‘li –toshchaynar edi. 

Onam ohularning ko‘zidan o‘pib, 

Otam ayiq bilan tosh o‘ynar edi. 

Onam aytsa, sellar o‘pkasin bosib, 

Aylanib o‘tishning yo‘lin qilardi. 

Otam saratonga choy damlab berib, 

O‘tgan-u ketgandan gurung qilardi.4 

Ushbu she’rda lirik qahramon ota va ona obrazlari orqali insonning ildizi, nasl-

nasabi, ma’naviy dunyosi hamda tabiat bilan uyg‘unligi haqidagi falsafiy qarashlarni 

badiiy talqin etadi. Asarda milliy tafakkur va umuminsoniy qadriyatlar o‘zaro 

uyg‘unlashib, ramziy-metaforik tasvirlar vositasida yuksak poetik umumlashma 

darajasiga ko‘tarilgan. 

She’rning milliy jihati, avvalo, unda o‘zbek xalqining qadimiy mifologik 

tasavvurlari, tabiatga yaqin turmush tarzi va xalqona obrazlar tizimining badiiy 

talqinida namoyon bo‘ladi. “Onam oyning qizi”, “Otam tog‘lar o‘g‘li” kabi ifodalar 

Sharq poetikasida keng uchraydigan samoviy va tabiiy ibtidolarga murojaatni 

anglatadi. Oy obrazi o‘zbek madaniyatida go‘zallik, poklik, latofat va ayollik timsoli 

sifatida qadrlansa, tog‘ obrazi matonat, bardoshlilik, qudrat va erk timsoli sifatida 

talqin etiladi. Demak, shoir ona va ota siymosida xalqning ideal axloqiy-me’yorlarini 

mujassamlashtiradi. She’rda qo‘llangan “ohu”, “ayiq”, “sel”, “saraton” kabi obrazlar 

ham xalq og‘zaki ijodi, afsona va rivoyatlarga xos poetik tafakkur mahsuli bo‘lib, 

she’rning milliy ruhini kuchaytiradi.Onaning “ohularning ko‘zidan o‘pishi”, “sellar 

o‘pkasin bosib aylanib o‘tishi”, otaning esa “ayiq bilan tosh o‘ynashi”, “saratonga choy 

damlab berishi” singari mubolag‘aviy tasvirlar inson va tabiat o‘rtasidagi azaliy 

uyg‘unlik, mehr-muhabbat va o‘zaro hurmat g‘oyasini ifodalaydi. Bu esa millatidan 

qat’i nazar, barcha xalqlar uchun mushtarak bo‘lgan ekologik tafakkur, tabiatni 

e’zozlash va unga mehr bilan munosabatda bo‘lish kabi umuminsoniy qadriyatlarni aks 

ettiradi. 

 
4 O‘sha kitob.4-  

Bundan tashqari, she’rda ota va ona obrazlarining ideallashtirilishi orqali 

insoniyat madaniyatida qadimdan mavjud bo‘lgan ota-onaga ehtirom, nasl davomiyligi 

va oilaviy qadriyatlarning ulug‘lanishi kuzatiladi. Lirik qahramon o‘z kelib chiqishini 

nafaqat biologik, balki ma’naviy va kosmik ildizlar bilan bog‘laydi. Shu jihatdan 

asarda insonning o‘z o‘tmishi, ajdodlari va tabiat bilan uzviy aloqadorligi haqidagi 

falsafiy konsepsiya ilgari suriladi. 

Shoiraning ayollar shaniga yozilgan ba’zi she’rlari ayollar madhiyasi aylanib 

ulgurgan desak adashmaymiz. 

Ayolga baxt bering, saodat bering,  

Demang yuribdi-ku kulib, jilmayib.  

Ayol kulib turib o‘lishi mumkin,  

Dunyoni olishi mumkin jilmayib5.  

Satrlarda ayol tabiatining murakkabligi, uning ichki kechinmalari va ma’naviy 

qudrati badiiy-falsafiy ruhda talqin etilgan. Shoir ayolning tashqi xotirjamligi va 

kulgisiga aldanib, uning hayotidan mamnun degan xulosaga kelmaslik kerakligini 

ta’kidlaydi. Chunki ayol ko‘pincha dard-u alamlarini, ruhiy iztiroblarini ichiga yutib 

yashaydi, boshqalarga esa tabassum ulashadi. Shu jihatdan she’rda ayolning sabr-

bardoshi, matonati va ruhiy kuchi ulug‘lanadi. 

Yoki, 

Ayolga gul bering shunday gullarki, 

Erkak yuragidan ungan gullarni, 

Ayolga gul bering shunday gullarki, 

Erkakning mehridan ungan gullarni6. 

Misralarda ayol obrazi zohiran nozik, ammo botinan qudratli inson sifatida 

gavdalanadi. Shoir uning kulgisi ortida yashiringan iztiroblarni ham, ana shu tabassum 

bilan hayotni yengib o‘tish qobiliyatini ham bir vaqtning o‘zida ko‘rsatadi. Natijada 

she’r ayolning ruhiy olamiga chuqur nazar tashlashga, uning baxti va saodatini tashqi 

belgilar bilan emas, balki insoniy e’tibor va mehr bilan baholashga chorlaydi. Asarning 

ta’sir kuchi ham aynan ana shu hayotiy haqiqatning samimiy va ta’sirchan 

ifodalanishida namoyon bo‘ladi. 

Xulosa qilib aytganda, Zulfiya Mo‘minova she’riyati milliy va umuminsoniy 

qadriyatlarning badiiy-estetik uyg‘unligini o‘zida mujassam etgan serma’no poetik 

hodisalardan biridir. Shoira inson ruhiyati, ona va Vatanga muhabbat, oilaviy 

 
5 https://n.ziyouz.com/portal-haqida/xarita/uzbek-sheriyati/zamonaviy-o-zbek-she-riyati/zulfiya-mo-minova-1959 
6 Мўминова З.Болага китоб беринг. – Тошкент: Akademnashr,2022.-Б.9. 

qadriyatlar, tabiat va inson munosabatlari, mehr-oqibat hamda ezgulik kabi 

umumbashariy g‘oyalarni o‘ziga xos obrazlar tizimi va poetik vositalar orqali yuksak 

badiiy saviyada ifoda etadi. Uning she’rlarida milliy tafakkur va xalqona ruh 

zamonaviy estetik qarashlar bilan uyg‘unlashib, o‘quvchini ma’naviy-axloqiy kamolot 

sari yetaklovchi kuchli ta’sir vositasiga aylanadi. 

Tahlillar shuni ko‘rsatadiki, Zulfiya Mo‘minova lirikasida umuminsoniy-estetik 

qarashlar alohida bir mavzu sifatida emas, balki shoiraning badiiy tafakkuri va 

individual uslubining ajralmas qismi sifatida namoyon bo‘ladi. Shu bois uning 

she’riyati nafaqat o‘zbek adabiyotining milliy badiiy an’analarini davom ettiradi, balki 

umumbashariy ma’naviy qadriyatlarni targ‘ib etuvchi, estetik tafakkurni boyituvchi 

muhim adabiy hodisa sifatida ham alohida ilmiy va adabiy ahamiyat kasb etadi. 

